
1.  Опис на состојбите во областа и дефинирање на проблемот:

1.1 Опис на состојбите
Владата на Република Македонија во рамките на своите активности за подобрување на постоечката состојба на општите економски односи и конкурентноста, како и за потикнување не економскиот раст на економијата, заклучи дека има потреба од донесување на Мерки на индустриска политика со кои ќе се изврши  поттикнување на инвестициите и ќе се подобри конкурентноста на македонската економија. Исто така, во овој правец, Владата заклучи дека има потреба од нејзино вклучување и давање на придонес за потттикнување на економскиот раст и развој во Република Македонија, на начин што ќе се даде еднаква рамка и можност под одредени услови, деловните субјекти да добијат финсиска поддршка која ќе го подобри нивниот економски раст и која последоватено ќе придонесе и за зголемен вкупен економски раст и развој во Република Македонија. 

Во рамките на согледувањето и подготовката на предлог-мерки за поттикнување на инвестициите и конкурентноста на македонската економија, беше формирана работна група во состав: Кабинетот на Заменик претседателот на Владата на Република Македонија задолжен за  економски прашања и за координација на економските ресори, д-р Кочо Анѓушев, Канцеларијата на Претседателот на Владата на Република Македонија, Кабинетите на министрите без ресор при Владата на РМ задолжени за привлекување на странски ивестиции, Министерството за економија, Дирекцијата за технолошки индустриски развојни зони, Агенцијата за вработување на РМ, Фондот за иновации и технолошки развој,  Агенцијата за привлекување на странски инвестиции и промоција на извозот како и видни надворешни експерти.

Владата на Република Македонија разгледа и усвои Информација за  потребата од донесување на Мерки на индустриска политика за поттикнување на инвестициите и конкурентноста на македонската економија и заклучи дека има потреба од системско решавање на прашањето на уредување на начинот и постапката за реализација на мерките за поттикнување на инвестициите и конкурентноста на македонската економија. За таа цел беше формирана Работна група за подготовка на Предлог-закон за ова прашање. 
1.2
Причини за проблемите кои се предмет на разгледување 
Основна причина за пристапување кон донесување на Законот за финансиска поддршка на инвестициите, беше потребата од изедначување на сите деловни субјекти во Република Македонија за да можат под еднакви услови пропишани со закон да се стекнат со финансиска поддршка. Доделувањето на финансиска поддршка досега беше уредено со Законот за технолошко индустриски развојни зони и со Законот за основање на Агенција за странски инвестиции и промоција на извоз, но беше потребно ова прашање да се уреди на ист начин за сите деловни субјекти во Република Македонија.
2. Цели на предлог регулативата:
Предложените законски решенија создаваат правна рамка и сигурност за инвеститорите и истите имаат за цел поттикнување на економскиот раст и развој во Република Македонија преку поддршка на инвестициите за зголемување на конкурентноста на македонската економија и зголемување на вработувањето.

Законот ќе придонесе за подобрување на севкупните економски односи, ќе го потикне економскиот раст на економијата, а со тоа ќе се придонесе за зголемен вкупен економски раст и развој во Република Македонија. 

3. Можни решенија (опции):
3.1.  Опис на решението „не прави ништо“ 

Опцијата “не прави ништо” се користи како параметар за споредба на трошоците и користите од останатите опции (baseline). 


Ова решение значи да не се предложат законски решенија за надминување на проблемите кои се предмет на разгледување (Точка 1.2.) и да не се постигнат целите на предложените законски решенија (Точка 2.). 
3.2. Опис на можните решенија (опции) за решавање на проблемот
Како единствено можно решение за надминување на идентификуваните проблеми во оваа област се наметна донесување на нов закон со кој на системски начин се решава прашањето на доделувањето на финсиската подршка на инвестициите, а кој закон создава правна рамка за сигурност на инвеститорите на подолг временски рок. При ова предвидените процедури за добивање на финсиска подршка се транспарентни, јасни, прецизни, едноставни и исти за сите деловни субјекти кои сакаат да инвестираат. 
4. Проценка на влијание на регулативата:
Можни позитивни и негативни влијанија од секоја од опциите:

Опција: „Не прави ништо“  
4.1.
Економски влијанија  

Има позитивни влијанија 
4.2.
Фискални влијанија  
Нема негативни влијанија 
4.3.
Социјални влијанија 
Има позитивни влијанија 
4.4.
Влијанија врз животната средина 
Нема негативни влијанија 
4.5.
Административни влијанија и трошоци – 
а) трошоци за спроведување 
Има влијание 
б) трошоци за почитување на регулативата 
Нема позитивни и негативни влијанија 
Опција: „Да се донесе Закон за финансиска поддршка на инвестициите“  
4.1.
Економски влијанија  


Финансиската поддршка на деловните субјекти во Република Макеоднија ќе има позитивно влијание на вкупната економија, а се очекува интензивно економско раздвижување. Мерките ќе придонесат за подобрување на работењето на деловните субјекти, зголемување на квалитетот во работењето, нивната продуктивност, подобрени деловни резултати во работењето, зголемување на вработеноста, зголемување на платите на вработените, како и зголемен извоз. На подолг рок, подобреното деловно работење ќе предизвика и поголем економски раст и развој на Република Македонија.
4.2.
Фискални влијанија  
Финансиските средства ќе бидат обезбедени од Буџетот на Република Македонија.
4.3.
Социјални влијанија 
Позитивни социјални влијанија, на начин што ќе се зголеми вработеноста во Република Македонија а со тоа и подобрување на севкупната сосцијална состојба во државата.
4.4.
Влијанија врз животната средина 
Нема
4.5.
Административни влијанија и трошоци – 
а) трошоци за спроведување 
Спроведувањето на одредбите од предложените законски решенија може да има дополнителни трошоци за работа на Комисијата за евалуација на барањата за финансиска поддршка за инвестиции  за исплата на надоместок за нивна работа.
б) трошоци за почитување на регулативата 
Нема
5. Консултации:
5.1.
Засегнати страни и начин на вклучување
Предложените законски решенија се изготвени од страна на работна група составена од претставници на Кабинетот на Заменик претседателот на Владата на Република Македонија задолжен за  економски прашања и за координација на економските ресори; Кабинетите на министрите без ресор задолжени за  привлекување на инвестиции, Министерството за економија, Министерство за труд и социјална политика, Министерство за финансии, Дирекцијата за технолошки индустриски развојни зони, Агенцијата за вработување на РМ, Фондот за иновации и технолошки развој и Агенцијата за привлекување на странски инвестиции и промоција на извозот.
Засегнатите страни  своите коментари по Предлог на законот ги доставија во писмена форма  и преку порталот ЕНЕР.
5.2.
Преглед на добиените и вградените мислења 

По законот добиени се писмени мислења од Кабинетот на Заменик претседателот на Владата на Република Македонија задолжен за  економски прашања и за координација на економските ресори; Кабинетите на министрите без ресор задолжени за  привлекување на инвестиции, Министерство за финансии, Дирекцијата за технолошки индустриски развојни зони, Фондот за иновации и технолошки развој, Агенцијата за привлекување на странски инвестиции и промоција на извозот, Комисија за заштита од конкуренција и Секретаријат за законодавство. Исто така, добиени се повеќе мислења од други страни преку ЕНЕР.
Работната група за изработка на Законот, континуирано ги разгледуваше добиените мислења во процесот на финализација на законот, интегрирајќи голем дел од коментарите и сугестиите, со цел да се подобри законот. 

Исто така, Заменик претседателот на Владата и Министерот за економија реализираа повеќе состаноци со стопанските комори, каде се дискутираше законот и неговите одредби.  
Од забелешките на Министерството за финансии забелешките за конзистентност во пристапот се прифатени, како и за содржината на образецот за фискални импликации и износот на обезбедени средства за реализација на Законот се прецизирани.

Од забелешките на Дирекцијата за технолошко индустриски развојни зони укажаа дека во Законот за ДТИРЗ и во овој предлог има разлики, што е земено предвид и констатирано дека е неопходно Министерството за економија и Дирекцијата за технолошко индустриски развојни зони да пристапат кон измени на Законот за ДТИРЗ заради соодветни усогласувања. Исто така, укажаа на потребата да се предвиди постапка во врска со барања кои се потполни но не ги исполнуваат критериумите да користат државна помош, дека не е видлива можност за раскинување на Договор кои се вградени во текстот. Исто така укажаа да се има предвид мислењето на Комисијата за заштита на конкуренцијата што е исто така направено.

Заменикот на претседателот на Владата на РМ задолжен за економски прашања немаше забелешки на Законот.

Секретаријатот за законодавство имаше укажувања и забелешки од редакциски карактер и сите се целосно вградени. Исто така, Секретаријатот имаше заблешки и на содржината на Законот во врска со следното: да се прецизираат член 9 и член 10 во врска со начинот како е презентирано кој може а кој неможе да користи подршка; прифатено е укажувањето дека не е вообичаен термин и е нејасен терминот производен инпут, па е соодветно објаснет и прецизиран; прецизиран е механизмот за исплата на средства во висина на платен персонален данок, укажаа на потребата за измени во Законот за ДТИРЗ и Законот за основање на Агенција за странски инвестиции и промоција на извозот на Република Македонија, поради усогласување со овој Закон;  прифатени се укажувањата дека се нејасни членовите во врска со постапката за прием, разгледување на барањата за доделување договор за финансиска подршка и соодветно е појаснет членот 36, воведен е рок во кој барателите ќе можат да ги дополнат барањата, прецизирана е одредбата за одредување надомест на членовите на комисијата и најпосле прецизирана е одредба.

По забелешка на министерот без ресор - министер за регулатива за подобрување на инвестициската клима за домашни претпријатија, воведен е и овој потписник на Договорите.   
Министерката без ресор – министерка задолжена за странски инвестиции предложи  да бидат појаснети повеќе одредби и тоа во член 20, член 24, став 4 , член 30 и  член 31. 
Фондот за иновации и технолошки развој немаше забелешки по Предлог текстот на Законот за финансиска подршка.

На ЕНЕР беа поставени следните прашања:

1. Дали согласно регулираното во член 14 од Законот за финансиска поддршка на инвестиции, финансиска помош се исплаќа за ист вработен 5 години? Одговор: Да, ќе се исплати надомест за 5 години.
2. Со член 8 од Законот се регулира кој може да се јави како корисник на финансиска помош, според кој како корисници на финансиска помош можат да се јават деловни субјекти кои вршат производствени дејности и кои оствариле пораст на приходите од дејност и да обезбедат ист просечен број односно пораст на просечниот број на вработени во последната година. Со член 9 од Законот се регулира кој не може да се јави како корисник на финансиска помош, при што се наведени неколку категории на субјекти кои не можат да користат финансиска помош од државата. Овдека Законот е малку контрадикторен од причина што член 8 предвидува дека како корисници на финансиска помош можат да се јават субјекти кои вршат производствени дејности, додека член 9 предвидува кои категории на субјекти не можат да се јават како корисници на финансиска помош од државата, а кои субјекти сепак вршат производствени дејности.

Законот е посебно неправеден спрема субјектите корисници на право на концесија и субјектите кои произведуваат или тргуваат со акцизна стока.

Сите деловни субјекти во РМ се основаат заради остварување на профит, а потоа врз основа на остварениот профит да се намират давачките спрема државата по основ на даноци, придонеси и други фискални и нефискални давачки. За разлика од останатите правни субјекти во РМ, субјектите корисници на право на концесија и субјектите кои произведуваат или тргуваат со акцизна стока, покрај редовните давачки спрема државата, дополнително го полнат буџетот на државата со надоместоци од концесија и акцизи. Овие субјекти секој месец, дополнително го полнат буџетот преку плаќање концесиски надомест, надомест за користење простор и надомест за акцизи. Не е логично субјекти кои вршат производствени дејности во кои вложуваат огромни средства за објекти и опрема за производство, кои дополнително го полнат буџетот на РМ, кои придонесуваат за зголемување на бруто домашниот производ, кои би го зголемиле бројот на вработени лица, кои придонесуваат за развој на локалната економија, да бидат ограничени на овој начин и да не можат да се јават како корисници на финансиска помош од државата.

Во ред е како корисник на финансиска помош да не може да се јави субјект кој пред се врши трговија со акцизна стока, но не е во ред тоа да биде субјект кој произведува акцизна стока, нешто што е во спротивност со член 8 од Законот.

Во рамките на еден правен субјект кој е корисник на право на концесија или произведува акцизна стока, се случува да се обавуваат повеќе дејности кои опфаќаат повеќе сегменти од деловното работење во РМ, па се поставува прашање дали доколку субјектот планира да инвестира во друг сегмент, ќе може да се јави како барател на финансиска помош за инвестиција во сегмент кој нема никаква допирна точка со правото на концесија и акцизната стока или воопшто не може да се јави како корисник на финансиска помош бидејќи е корисник на право на концесија, односно производител на акцизна стока.

Се поставува прашање дали ќе се овозможи користење на финансиска помош на странски инвеститор, кој одлучил да инвестира во РМ, а кој во државата од каде доаѓа е корисник на право на концесија или пак производител на акцизна стока. Дали странскиот инвеститор ќе има еднаков третман како домашните субјекти или затоа што е странски инвеститор за неговата инвестиција во РМ, ќе му се дозволи користење на финансиска помош.

Согласно горенаведеното вреди да се размисли дали вака како што е поставен нацрт законот не врши дискриминација помеѓу субјектите во РМ, со тоа што субјектите кои се корисници на право на концесија односно субјектите кои произведуваат акцизна стока ги става во една неповолна ситуација од која се лишени од правото да добијат финансиска помош, се разбира доколку го побараат тоа, а тоа се субјекти кои вршат производствени дејности, кои придонесуваат за развој на бруто домашниот производ и кои дополнително го полнат буџетот во РМ.
Одговор: Финансиска подршка се доделува на сите субјекти под услови предвидени во овој Закон. Производител на акцизна стока неможе да биде корисник.
3. Трговци поединци и микрофирми, дали можат да аплицираат и кои документи треба да се приложат?

Одговор : Да овие субјекти ќе може да поднесуваат барања  за добивање финанисиска подршка. Потребните документи ќе бидат предвидени во правилник.
4. До кого се аплицира, на економија сајтот има друга верзија на законот.

Одговор: Од членовите 34 до  44 е уредена постапката за доделување и исплата на финансиска подршка.

5. Кои се последиците во случај на неможност за исполнување на договореното?
Одговор: Правата, обврските и последиците од неисполнување ќе бидат во детали предвидени во договорот  за доделување финансиска подршка од членот 40 од Законот.

6. Дали мора да се ангажира ревизор на финансиска документација заради аплицирање?

Одговор: Видотна документацијата потребна за да се докаже определен факт или информација, подетално ќе биде уредена во подзаконски акти.

7. Постои дилема во член 9 дали трговци поединци може да аплицираат за мерките од законот.

Одговор : Прашањето е уредено.

8. Каква документација треба да се поднесе во фаза на аплицирање и до кого треба да се поднесе бидејќи се објавени различни верзии на законот на сајтот на Министерство за економија и ЕНЕР. 

Одговор : Видотна документацијата потребна за да се докаже определен факт или информација, подетално ќе биде уредена во подзаконски акти
9. На кој начин се врши ослободувањето од плаќање данок и дали микросубјекти може да аплицираат за истото?
Одговор:  Прашањето е уредено во чл. 23

10. Дали постои обврска за ревизија на годишна сметка пред фаза на апликација и кои би биле последиците ако се склучи договор а не се оствари во целост бизнис проекцијата или планираното.

Одговор : Видотна документацијата потребна за да се докаже определен факт или информација, подетално ќе биде уредена во подзаконски акти.  Во врска со вториот дел од прашањето во случај ако не се реализира инвестицијата подршката нема да се реализира за делот кој не е исполнет.
11. Поради заминувањето на младите надвор од земјата бројот на вработените во преработувачката индустрија опаѓа од година во година, а нај погодени се секторите 14-Производство на облека, 15-Кожа и 16-Дрво. Статистичките податоци покажуваат дека од 2014 година наваму кај сите овие сектори бројот на работници се намалува од 3 до 5% годишно.

Критериумот во Законот за користење на финансиска помош ,,пораст на просечниот број на работници во последната година во однос на просекот од претходните три години,, е неостварлив и на тој начин се исклучуваат од користење на финансиската помош.

Овие претпријатија својот опстанок го гледаат само во зголемување на продуктивноста а таа може да се оствари само со набавка на по сбвремена опрема.

Затоа е неопходно критериумите за добивање на финансиска помош во членовите 8,26, 30 и 32 да се изменат и гласат ,,пораст на приходите од дејноста или пораст на приходите по вработен,,. 

На овој начин ќе им се овозможи и на овие компании да добијат помош за инвестициите кои ги направиле за набавка на нови машини и опрема и ја зголемиле својата конкурентност на пазарот.

Одговор : Со законот ќе се подржат успешни компании кои инвестираат, со претпоставка да вработува(ат) нови лица (раст на приходи и вработени)
12. Членот 26 има повеќе недоречености во делот на тоа што значи тоа да се вложуваат средства за набавка на машини, опрема, објекти и земјиште неопходни за дејноста на корисникот. Имено, од одредбата не произлегува јасно што ќе се земе како дејност на корисникот за да може да се утврди неопходноста за вложување во вакви ствари. Исто така, во членот 25 се оперира со „максимален годишен износ“ на финансиска поддршка од 10% од реализираната инвестиција, но не повеќе од 1.000.000 евра. 

Тука не е јасно зошто се употребува зборот годишен износ, кога стекнувањето со имотот е еднократно. 

Одговор: Стекнувањето не е еднократно, подршката ќе се исплаќа на годишно ниво, во период од 5 години, но не повеќе од 1 милион ЕВРА вкупно. 
13. Дали ова би значело дека во период од 5 години ќе може да се обезбедуваат по исто толку средства? 

Одговор: Не, максимум 1 милион за тој период.
14. Исто така, во член 26 став 1 не е јасно што значи исполнување на бараните услови „во претходните 3 години“, односно за кои претходни 3 години станува збор, дали се тоа години пред добивање на помошта или последни 3 години до крајот на петте години за кои се обезбедува поддршката?! 

Одговор: Прашањето е дефинирано во член 8 

Овие прашања ги отвораме заради целосност на законот. Инаку ова законско решение е повеќе од потребно и го поддржуваме.
15. Да се дополни законот со одредби во случај ако има вработување на инвалидни лица.
Одговор: Законот не ги исклучува инвалидните лица, но доколку деловниот субјект е заштитно друптво кое користи државна подршка на друг начин ќе се третира како категорија на субјекти на кои се применува членот 11 од Законот.

5.3.
Мислењата кои не биле земени предвид и зошто
Од забелешките на Министерството за финансии не се прифати кај органите за исплата на финансиската подршка да се додаде Министерството за економија кое е и потписник, бидејќи во делот на потписници се наброени повеќе субјекти, а се укажува само за конкретното министерство.

Комисијата за заштита на конкуренцијата укажува на чл 6 став (2) од Уредбата според која треба работното место да се задржи 5 години по добивањето на помошта за отворање на истото (предвидено во чл. 15 од овој Закон) , но забелешката не е вградена од причина што укажувањето е веќе дел од Законот бидејќи во члне 15 став (4) е предвидено дека за да воопшто се користи подршката, работното место треба да биде зачувано. 

Министерката без ресор – министерка задолжена за странски инвестиции предложи дополна на насловот на Законот со зборот конкурентност, но истата не беше прифатена. Потоа, предлогот во член 17 да се додадат покрај ТИРЗ и „индустриските зони“ не е прифатен поради тоа што на предложениот начин премногу се шири обемот на потенцијални корисници со што мерката ќе ја изгуби смислата, особено што намерата е да се подржат процеси кои ќе го зголемат извозот од државата
На ЕНЕР беа поставени следните прашања:

16. Со оглед на стратешката определба на Владата на Р. Македонија во врска развој на информатичко општество истакната во Програмата за работа на владата 2017 – 2020 година, каде е наведеноЧ „Целта на Владата ќе биде развој на ИТ секторот (што ќе значи зголемување на извозот, намалување на невработеноста и градење македонски брендови) како и поедноставување и забрзување на комуникацијата помеѓу граѓаните и државната администрација користејќи токму ИКТ.“ - сметаме дека со член 9 став 1 точка 14 од Законот за финансиска поддршка на инвестиции директно е таргетиран ИКТ секторот и се исклучени голем број ИКТ компании од големо значење за македонската економија од користење на финансиската помош, односно само со дозволувањето да имаат право на финансиска помош само ИКТ компаниите чија дејност е поврзана со воспоставување на организациони облици за технолошки развој и истражување во целост се изоставени македонските ИКТ компаниите кои веќе креирале вредност во Р. Македонија и веќе имаат создадено национални производи кои би имале потреба тие производи да ги промовираат и унапредуваат, воедно истите овие македонски ИКТ компании најмногу се грижат за градење на домашен квалитетен кадар и се во голема мера би имале бенефит од користење на финансиска поддршка која овој закон ја нуди. Поради претходно објаснување сметаме дека оваа точка треба да биде проширена на следниов начин-

Субјекти кои не можат да бидат корисници на финансиска поддршка

Член 9

(1) Финансиска поддршка согласно овој закон не може да биде доделена на-

Точка 14

- Субјекти кои објавуваат дејности од областа на информациско-комуникациски услуги освен

- ако дејноста е поврзана со воспоставување на организациони облици за технолошки развој и истражување или

- ако субјектот има мнозинска сопственост (50,1% или повеќе) на физички лица државјани на РМ и има регистрирано компјутерска програма како авторско дело во Р. Македонија.

Сметаме дека со проширување на одредбата на погоре предложениот начин и опфаќањето на поголем број на македонски компании од ИКТ , Владата директно ќе делува да финансиски го помогне пласманот на услуги и решенија од македонските ИКТ компании на светските пазари, како и преквалификацијата/доквалификацијата на високообразовните технички инженери (технолози, архитекти, машински и градежни инженери) во ИТ- инженери, со цел искористување на нивните информатички познавања и намалување на невработеноста на техничките кадри, како што тоа и самата Влада го наведува како определба повторно во Програма за работа на владата 2017 – 2020 година.

Одговор: Не се прифаќа се промовира принцип на нееднаков третман и дискриминација.
6. Заклучоци и препорачано решение:
6.1.
Споредбен преглед на позитивните и негативните влијанија на можните решенија (опции)

Предложеното решение (опција) нема да предизвика негативно влијание.
6.2.Ризици во спроведувањето и примената на секое од можните решенија (опции)
Нема

6.3.
Препорачано решение со образложение
Со Законот за финансиска поддршка на инвестициите се уредуваат видовите на финансиска поддршка на инвестициите, висината на финансиската поддршка, условите, начинот и постапката за доделување на финансиска поддршка на деловните субјекти кои ќе инвестираат во Република Македонија. Законот на јасен начин ги утврдува видовите на финансиската поддршка која што можат да ја добијат деловните субјекти во Република Македонија, како и висината на истата. Постапката за добивање на финасиска поддршка е транспарентна, јасна, прецизна, едноставна и еднаква за сите деловни субјекти во Република Македонија. Во рамките на постапката, се определени и надлежните органи пред кои истата ќе може да се остварува, како и институционалната форма, односно меѓуресорска комисија којашто ќе биде формирана од страна од Владата и која ќе учествува во постапката на проверка на документацијата за исполнетост на условите за стекнување, односно добивање на финансиска поддршка. Давател на финансиската поддршка ќе биде Владата на Република Македонија, а финансиските средства за исплата ќе се обезбедуваат во Буџетот на Република Македонија.

Законот предвидува видови на финансиска поддршка за инвестиции и конкурентност.

Видови на финансиска подршка за инвестиции се:

· Поддршка за создавање на нови вработувања; 

· Поддршка за воспоставување и унапредување на соработка со добавувачи од Република Македонија;  

· Поддршка за воспоставување на организациони облици за технолошки развој и истражување;

· Поддршка за инвестициски проекти од значаен економски интерес;

· Поддршка за пораст на капитални инвестиции и приходи; и

· Поддршка за откуп на средства од претпријатија во потешкотии.

Видови на финансиска поддршка за конкурентност се:

· Поддршка за деловни субјекти кои ја зголемиле својата конкуретност на пазарот;

· Поддршка за деловни субјекти освојување на пазари и пораст на продажба.

За секој вид на финансиска поддршка со законот се пропишани условите, односно критериумите под кои истата може да  се добие. Во овој правец со законот, исто така, се предвидува ограничување на можноста на добивање на финансиска поддршка, согласно со овој закон, доколку под исти или слични услови подносителот на барањето веќе се имал стекнато со поддршка од страна на било кој надлежен орган на Република Македонија, а на кој начин исто така ќе биде оневозможена можната злоупотреба во исплата на финансиска поддршка по исти основи. 
Со Законот се опфатени мерките од првиот и вториот столб на Планот за економски раст кои се применливи на сите деловни субјекти кои ги исполнуваат условите потребни за користење на финансиската подршка. Дополнително, спроведувањето на мерките од третиот столб кои се насочени кон подршка на микро, мали и средни претпријатија преку Програма за спроведување на стратегијата за иновации на Република Македонија 2012 – 2020 година, која е во надлежност на Фондот за иновации и технолошки развој и преку која се обезбедува посебна подршка и за овие компании. 
7.  Спроведување на препорачаното решение:
7.1.
Потреба од менување на закони и подзаконска регулатива во областа или други сродни области 
Да, ќе биде потребно да се измени и дополни Законот за технолошки индустриски развојни зони, со кој ќе се утврди надлежност на Дирекцијата за технолошки индустриски развојни зони  да постапува како надлежен орган согласно Законот за финсиска поддршка на инвестициите, како и соодветни измени и дополнувања на Законот за формирање на агенција за странски инвестиции и промоција на извозот.
7.2.
Потребни подзаконски акти и рок за нивно донесување

Правилник за формата и содржината на барањето за користење на финансиска поддршка и потребната документација
Правилник за формата и содржината на барањето за исплата на средства и потребната документација.
Подзаконските акти ќе треба да се донесат во рок од 30 дена од денот на влегувањето во сила на овој закон.
7.3.
Органи на државната управа, државни органи и други органи надлежни за спроведување 
Надлежни органи за спроведување на постапката за доделување на финансиска поддршка се Дирекцијата за технолошко индустриски развојни зони и Агенцијата за странски инвестиции и промоција на извозот.

· За инвестициски проекти во технолошко индустриски развојни зони деловните субјекти поднесуваат барања за користење на финансиска поддршка до Дирекцијата за технолошко индустриски развојни зони.

· За инвестициски проекти надвор од технолошко индустриски развојни зони деловните субјекти поднесуваат барања за користење на финансиска поддршка до Агенцијата за странски инвестиции и промоција на извозот.

Финансиската поддршка согласно овој закон ја доделува Владата на Република Македонија.

Договорите за финансиска поддршка во име на Владата ги  потпишува еден од следните потписници:

· Заменик на претседателот на Владата на Република Македонија задолжен за економски прашања и координација на економски ресори,

· Министерот за економија,

· Министрите без ресор задолжени за привлекување на странски инвестиции,

· Министер без ресор задолжен за регулатива за подобрување на инвестиционата клима за домашните претпријатија

· Директорот на Дирекцијата за технолошко индустриски развојни зони,

· Директорот на Агенцијата за странски инвестиции и промоција на извозот.

Надзор над спроведување на законот ќе врши Министерството за економија.
7.4.Активности за обезбедување на ефикасно спроведување на предлогот на закон
/
8. Следење и евалуација:
8.1.
Начин на следење на спроведувањето 
Ефектите од спроведувањето на законот ќе ги следи Министерството за економија и соодветно ќе ја информира Владата на Република Македонија. 

8.2.
Евалуација на ефектите од предлогот на закон и рокови 
Евалуацијата на ефектите од имплементација на законот ќе се следат во континуитет од неговото влегување во сила. 
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:    03.2018 година                                                                                                  ......................................

